
55

Uña parte do Globo lê ô veddeiva

In due regioîn divisa, che in lunghessa

Quattro zone a l’incirca a comprendeiva,

Che uña da l’atra separæ in ampiessa

E træ zà conosciûe tanto a vinçeiva,

Che insemme a tutte træ sommando a stessa,

De tære, ch’en pe drito e pe traverso

Sparse in sciö Globo, lê a formava un terso:


56

Questa tæra a l’ëa tutta circondâ

Da un doppio mâ vastiscimo e profondo,

Comme affæto distinta e segregâ

Da-e restanti regioîn do Mappamondo,

Quæxi ô Çê ô l’intendesse de formâ

Dentro do mondo mæximo un segondo

Mondo de differente qualitæ,

Nêuva natûa, speciale ûmanitæ.


57

Comme ommi e paixi no copiæ da-ô veo.

Ma d’invenzion fantastica dipinti

Là paivan dapertutto e in tut’a reo,

Da tutti i noti fin’allôa distinti,

E affæto straordinai pe ûn Europeo

Di ommi e de bestie e razze e i ûsi e istinti,

E strane, a pao de specie e di costûmmi

Di ommi e de bestie, e ciante, i monti e i fiûmmi.


58

Montagne inacessibili eminenti

Alzâ ô veddeiva a-ô firmamento e creste,

Orride o pe i vulchen fumanti e ardenti,

O per a neive ch’a e circonda e veste,

Dove fra lô fan guæra orrenda i venti

E infûrian e imperversan e tempeste.

Unie in cadeñe, presso e quæ ûn cammin

Breve en e Serre, i Alpi e i Apennin.

